
Annotatsiya. Mazkur maqolaning maqsadi tadbirkorlik faoliyatida 

keng qo‘llanadigan “risk” va “tavakkalchilik” kategoriyalarini nazariy 

jihatdan farqlash, ularning o‘zaro bog‘liqligi va boshqaruv tizimidagi 

funksional rolini aniqlashdan iborat. Klassik iqtisodiy nazariya, 

zamonaviy risk-menejment standartlari, xulq-atvor iqtisodiyoti va 

tadbirkorlik nazariyalari sintezi asosida mualliflik yondashuvi taklif 

etiladi. Shundan kelib chiqib, risk boshqaruvi faqat salbiy oqibatlarni 

kamaytirish emas, balki tavakkalchilikni maqbullashtirish, ya’ni qaror 

sifatini yaxshilash vazifasini ham bajarishi kerak. Tadqiqot natijasida risk 

va tavakkalchilikni ajratish tadbirkorlik subyektlarida risk 

identifikatsiyasi, baholash, risk appetiti, KRI tizimi va strategik qarorlar 

uyg‘unligini kuchaytirishi asoslab beriladi.  

Kalit so‘zlar. Tadbirkorlik riski, tavakkalchilik, noaniqlik, risk 

menejmenti, risk va uncertainty differensiyasi, effectuation, expected 

utility, prospect theory, ISO 31000, COSO ERM, qaror qabul qilish, KRI, 

risk appetiti. 

ДЕЛОВОЙ РИСК И РИСК: ТЕОРЕТИЧЕСКОЕ РАЗЛИЧИЕ 

И ИХ ЗНАЧЕНИЕ В УПРАВЛЕНИИ 

Аннотация. Цель данной статьи — теоретически 

разграничить категории «риск» и «риск», широко используемые в 

деловой деятельности, определить их взаимосвязи и 

функциональную роль в системе управления. Предложен авторский 

подход, основанный на синтезе классической экономической теории, 

современных стандартов управления рисками, поведенческой 

экономики и теорий предпринимательства. Исходя из этого, 

управление рисками должно не только уменьшать негативные 

последствия, но и оптимизировать риск, то есть повышать 

качество принимаемых решений. Исследование доказывает, что 

разделение риска и риска повышает согласованность 

идентификации риска, оценки риска, склонности к риску, системы 

управления рисками и стратегических решений в бизнес-субъектах. 

Ключевые слова: деловой риск, риск, неопределенность, 

управление рисками, разграничение риска и неопределенности, 

эффектуация, ожидаемая полезность, теория перспектив, ISO 

31000, COSO ERM, принятие решений, KRI, склонность к риску. 

BUSINESS RISK AND RISK: THEORETICAL DIFFERENCE 

AND THEIR SIGNIFICANCE IN MANAGEMENT 

Annotation. The purpose of this article is to theoretically 

differentiate the categories of “risk” and “risk” widely used in business 

activities, to determine their interrelationships and functional role in the 

management system. An author's approach is proposed based on the 

synthesis of classical economic theory, modern risk management 

standards, behavioral economics and entrepreneurship theories. Based on 

this, risk management should not only reduce negative consequences, but 

also optimize risk, that is, improve the quality of decisions. The study 

proves that the separation of risk and risk enhances the coherence of risk 

identification, assessment, risk appetite, CRI system and strategic 

decisions in business entities. 

Keywords. Business risk, risk, uncertainty, risk management, risk 

and uncertainty differentiation, effectuation, expected utility, prospect 

theory, ISO 31000, COSO ERM, decision making, KRI, risk appetite. 

Kirish. 

Bozor iqtisodiyotining 

chuqurlashuvi, texnologik o‘zgarishlar, 

global raqobat va ta’minot zanjirlarining 

beqarorlashuvi tadbirkorlik faoliyatini 

tobora ko‘proq noaniqlik bilan 

yuzlashtirmoqda. OECD ma’lumotlariga 

ko‘ra, ayniqsa kichik biznes va 

tadbirkorlar so‘nggi yillardagi inqirozlar, 

inflyatsiya, moliyalashtirish shartlarining 

qat’iylashuvi, mehnat bozori tangligi va 

raqamli transformatsiya bosimi ostida 

faoliyat yuritmoqda; bu esa riskni 

tadbirkorlikning markaziy kategoriyasiga 

aylantiradi.  

Shu bilan birga, ilmiy va amaliy 

adabiyotlarda “risk” va “tavakkalchilik” 

ko‘pincha bir xil mazmunda qo‘llanadi. 

Bu terminologik qorishma boshqaruv 

jarayonida muhim xatoga olib keladi: 

xavf-xatarli holatning o‘zi bilan shu 

holatga nisbatan tadbirkorning qaroriy 

munosabati bir-biriga qo‘shilib ketadi. 

Natijada boshqaruv tizimi ba’zan 

muhitdagi xavfni emas, balki insonning 

qaror qabul qilish xatti-harakatini 

noto‘g‘ri obyekt sifatida qabul qiladi yoki 

aksincha, xulqiy tavakkalchilikni muhit 

xususiyati deb talqin qiladi.  

Tadbirkorlik faoliyatida riskning 

obyektiv tomoni bilan tavakkalchilikning 

subyektiv tomoni o‘rtasidagi nazariy 

chegara aniq belgilab berilmasa, risklarni 

boshqarish tizimi to‘liq ishlamaydi va 

ayni shu jihat tadqiqot dolzarbligini 

belgilab beradi. “Risk” va 

“tavakkalchilik” o‘rtasidagi chegaralarni 

strategik qarorlar, investitsiya tanlovi, 

innovatsion tashabbuslar, yangi bozorga 

kirish, kredit yuklamasi, raqamli 

transformatsiya va kadrlar siyosati kabi 

yo‘nalishlarda e’tiborsiz qoldirilishi 

boshqaruv samaradorligini pasaytiradi.  

Mavzuga oid adabiyotlar sharhi. 

Risk kategoriyasining zamonaviy 

iqtisodiy talqini ko‘p jihatdan Frank Nayt 

nomi bilan bog‘liq. U o‘zining 1921-

yildagi mashhur asarida risk va noaniqlik 

o‘rtasida fundamental farq borligini 

ko‘rsatadi. Risk ma’lum yoki aniqlanishi 

mumkin bo‘lgan ehtimolliklar bilan 

bog‘liq, noaniqlik esa bunday hisob-

kitobga to‘liq bo‘ysunmaydigan holatdir. 

F.Naytning ushbu ajratishi tadbirkorlik 

foydasini ham aynan noaniqlikni 

zimmasiga olish bilan bog‘laydi. Demak, 

tadbirkorlikning markazida faqat risk 

emas, balki o‘lchab bo‘lmaydigan 

noaniqlik bilan yashash qobiliyati ham 

mavjud.  

Keyns ham iqtisodiy qarorlar 

jarayonida noaniqlikning chuqur rolini 

e’tirof etgan. U bozor ishtirokchilarining 

kutishlari ko‘pincha to‘liq hisob-kitob 

qilinadigan ehtimollarga emas, balki 

noaniq tasavvurlar, “konvensiyalar” va 

psixologik omillarga tayanganini 

ko‘rsatadi. Bu yondashuv tadbirkorlik 

qarorlarida tavakkalchilik komponentini 

tushunishda muhimdir, chunki qaror 

qabul qiluvchi subyekt real sharoitda 

ko‘pincha to‘liq axborotga ega bo‘lmaydi.  

Klassik qaror nazariyasida 

“kutilgan foyda” yondashuvi markaziy 

o‘rin tutadi. Fon Neyman va Morgenstern 

an’anasida oqilona tanlov noaniqlik 

sharoitida kutilayotgan foydalilikni 

maksimallashtirishga asoslanadi. Bu 

model riskni ratsional hisoblash mumkin 

bo‘lgan hodisa sifatida qabul qiladi va 

subyektning tanlovi foydalilik funksiyasi 

bilan ifodalanadi. Shu sababli expected 

utility yondashuvi tadbirkorlikda 

investitsiya, sug‘urta, portfel, kontrakt va 

kapital tuzilmasi bo‘yicha qarorlarni 

izohlashda juda muhim nazariy asos 

bo‘lib qolmoqda. Biroq xulq-atvor 

iqtisodiyoti ushbu modelning 

cheklovlarini ochib berdi. Kahneman va 

Tversky ishlab chiqqan “istiqbollar 

nazariyasi” insonlar riskli tanlovlarda 

doimo “kutilgan foyda” mantig‘iga amal 

qilmasligini, ular ko‘pincha aniqlik 

effekti, yo‘qotishlardan qochish va 

ehtimolliklarni noto‘g‘ri tortish kabi xatti-

harakatlar namoyon etishini ko‘rsatdi. Bu 

esa tavakkalchilikni faqat hisob-kitob 

natijasi emas, balki psixologik va kognitiv 

konstruksiya sifatida ko‘rish zarurligini 

anglatadi. Aynan shu nuqtada “risk”ning 

obyektiv va “tavakkalchilik”ning 

subyektiv tabiati o‘rtasidagi farq yanada 

ravshanlashadi.  

Zamonaviy institutsional va amaliy 

risk-menejment yondashuvlari esa riskni 

strategiya bilan bog‘lashga urinadi. ISO 

31000 riskni “maqsadlarga ta’sir etuvchi 

noaniqlik effekti” sifatida ta’riflaydi va 

risk boshqaruvini identifikatsiya, tahlil, 

baholash, ishlov berish, monitoring va 

kommunikatsiya bilan bog‘liq uzluksiz 

jarayon sifatida ko‘radi. Bu yondashuvda 

risk har doim faqat zarar emas, balki 

ijobiy yoki salbiy ta’sir ehtimoliga ega 

bo‘lgan omil sifatida ham talqin qilinadi.  

COSO ERM 2017 esa yanada 

oldinga borib, riskni strategiya va 

performance bilan integratsiyalashgan 

kategoriya sifatida talqin qiladi. Unga 

ko‘ra, riskni korxona bo‘ylab portfel 

tarzida ko‘rish, risk appetitini belgilash, 

qarorlar va natijadorlik o‘rtasidagi 

bog‘liqlikni tushunish muhimdir. Bu 

jihatdan COSO ERM riskni tashkilotning 

tashqi muhitdan keluvchi xavf-xatarlari 

bilan bir qatorda uning boshqaruv 

falsafasi va qaroriy me’yorlariga ham 

bog‘laydi.  

Tadbirkorlik nazariyasida Sarasvati 

ishlab chiqqan “effectuation” yondashuvi 

ayniqsa muhim. U noaniqlik sharoitida 

tadbirkorlik bashorat emas, nazorat 

logikasiga tayanishini ko‘rsatadi. 

“Effectuation”da tadbirkor kelajakni 

oldindan aniq hisoblashga urinmaydi; 

aksincha, mavjud resurslari, sherikliklar 

va qabul qilsa bo‘ladigan zarar chegarasi 

asosida harakat qiladi. Demak, bu model 

tavakkalchilikni faol qaroriy pozitsiya 

sifatida talqin qilish imkonini beradi.  

Adabiyotlar tahlili shuni 

ko‘rsatadiki, mavjud nazariyalar risk, 

noaniqlik va qaror qabul qilish 

masalalarini alohida yoki qisman 

integratsiyalashgan shaklda ko‘rib 

chiqqan bo‘lsa-da, “risk” va 

“tavakkalchilik”ning alohida 

kategoriyalar sifatida tadbirkorlik 

boshqaruvida tutgan o‘rni yetarli darajada 

tizimlashtirilmagan. Shu bois mazkur 

maqolaning asosiy ilmiy hissasi ushbu 

ikki tushunchaning nazariy 

differensiyasini ishlab chiqishdan iborat.  

Tadqiqot metodologiyasi. 

Mazkur tadqiqot konseptual-

nazariy xarakterga ega bo‘lib, unda tizimli 

tahlil, komparativ tahlil, mantiqiy 

abstraksiya, kontent tahlil va sintez 

usullaridan foydalanildi. Tizimli tahlil 

risk va tavakkalchilik o‘rtasidagi 

strukturaviy bog‘liqlikni aniqlash uchun 

qo‘llanildi; komparativ tahlil yordamida 

F.Nayt, ISO 31000, COSO ERM, kutilgan 

foyda, istiqbollar nazariyasi va 

“effectuation” yondashuvlari o‘zaro 

qiyoslandi; kontent tahlili esa ushbu 

manbalardagi tushunchaviy yadro 

elementlarni ajratib olishga xizmat qildi.  

Tadqiqotning metodologik asosi 

quyidagi ketma-ketlikka asoslandi: 

avvalo riskga oid obyektiv komponentlar 

aniqlandi, so‘ng tavakkalchilikning 

qaroriy-xulqiy tabiati ajratib olindi, keyin 

bu ikki komponentning tadbirkorlik 

boshqaruvidagi o‘zaro ta’siri tushuntirildi 

va ular integratsiyasidan kelib chiqadigan 

mualliflik modeli ishlab chiqildi. Ushbu 

yondashuv tadbirkorlikni faqat bozor 

xatari ostida faoliyat yurituvchi subyekt 

sifatida emas, balki noaniqlikni 

boshqaruv resursiga aylantira oladigan 

qaror qabul qiluvchi tizim sifatida talqin 

etish imkonini beradi.  

Tadqiqotning nazariy asosi sifatida 

F.Naytning risk va noaniqlikni farqlovchi 

paradigmasi, ISO 31000 va COSO 

ERMning zamonaviy risk-menejment 

standartlari, kutilgan foyda va istiqbollar 

nazariyasi orqali qaror qabul qilish, 

“effectuation” yondashuvi orqali 

tadbirkorlikning noaniqlik sharoitidagi 

amaliy mantig‘i kabi manbalar tanlandi.  

Metodologik jihatdan tadqiqotda 

pozitiv va normativ tahlilni birlashtiriladi. 

Pozitiv qism adabiyotlarda risk qanday 

talqin qilinishini ko‘rsatadi normativ 

qismda esa tadbirkorlik boshqaruvida risk 

va tavakkalchilikni alohida ko‘rish 

kerakligini asoslaydi. Shuningdek, 

maqolada terminologik differensiya faqat 

lingvistik masala emasligi, balki 

boshqaruv obyektini to‘g‘ri belgilash, 

javobgarlik zonalarini ajratish va 

boshqaruv instrumentlarini 

moslashtirishning muhim sharti ekani 

ilgari suriladi.  

Tahlil va natijalar. 

Tahlil natijalariga ko‘ra, risk va 

tavakkalchilik bir-biri bilan uzviy bog‘liq 

bo‘lsa-da, ular bir xil kategoriya emas. 

Risk tadbirkorlik faoliyatiga ta’sir etuvchi 

obyektiv yoki nisbatan 

obyektivlashadigan holatdir. U bozor 

kon’yunkturasi, valyuta kursi, ta’minot 

zanjiri uzilishi, texnologik nosozlik, 

raqobat bosimi, huquqiy noaniqlik, 

likvidlik yetishmovchiligi, iste’molchi 

talabi tebranishi kabi omillar bilan yuzaga 

keladi. ISO 31000 riskni maqsadlarga 

ta’sir etuvchi noaniqlik effekti deb 

belgilagani uchun riskning markazida 

aynan “ta’sir” va “maqsad” turadi.  

Tavakkalchilik esa mualliflik 

talqinida riskli yoki noaniq vaziyatga 

nisbatan subyektning ongli ravishda 

tanlagan qaroriy pozitsiyasidir. U “holat” 

emas, “munosabat”; “tashqi omil” emas, 

“qaroriy javob”; “ehtimollik” emas, 

“qabul qilinadigan zarar, foyda yoki 

imkoniyat chegarasi” bilan ifodalanadi. 

Shu ma’noda tavakkalchilik risk mavjud 

bo‘lgani uchun paydo bo‘ladi, lekin 

riskning o‘ziga teng emas. F.Naytning 

noaniqlik konsepsiyasi va Sarasvatining 

“effectuation” mantig‘i aynan shu farqni 

metodologik asoslashga yordam beradi: 

tashqi noaniqlik obyektiv fon bo‘lsa, 

tadbirkorning u bilan ishlash usuli 

tavakkalchilikdir.  

Shunday qilib, tadbirkorlik 

riskining dual tabiati ikki qatlamdan 

tarkib topadi. Birinchi qatlam - obyektiv 

risk muhiti; ikkinchi qatlam - subyektiv 

tavakkalchilik xatti-harakati. Amaliy 

jihatdan bu farq juda muhim: bir korxona 

va boshqa korxona ayni bir risk muhitida 

faoliyat yuritishi mumkin, lekin ularning 

tavakkalchilik darajasi turlicha bo‘ladi. 

Bunga sabab boshqaruv sifati, axborotdan 

foydalanish, risk appetiti, kapital yostig‘i, 

bilim va tajriba farqlaridir. F.Naytda risk 

va noaniqlik o‘rtasidagi farq asosan 

epistemik xarakterga ega ya’ni biri 

hisoblanadi, boshqasi to‘liq 

hisoblanmaydi. ISO 31000 esa bu farqni 

amaliy boshqaruv tiliga o‘tkazib, riskni 

maqsadlarga ta’sir orqali ifodalaydi. 

COSO ERM esa riskni strategik qarorlar 

bilan uzviy bog‘laydi. Bu uch bosqichni 

birlashtirib qaralganda, nazariy 

evolyutsiya quyidagicha ko‘rinadi: avval 

risk “o‘lchanadigan noaniqlik” sifatida 

ajratildi; keyin u “maqsadlarga ta’sir 

etuvchi omil” deb qayta ta’riflandi; so‘ng 

“strategiya va ishlashga 

integratsiyalashgan boshqaruv 

kategoriyasi”ga aylandi.  

Ammo bu evolyutsiyada 

tavakkalchilikning qaroriy va xulqiy 

tomoni ko‘pincha to‘liq mustaqil 

kategoriya sifatida shakllantirilmagan. 

Kutilayotgan foyda modelida qaror qabul 

qiluvchi ratsional subyekt sifatida 

idealizatsiya qilinadi. Istiqbollar 

nazariyasida uning psixologik 

cheklovlarini ko‘rsatadi, “effectuation” 

esa noaniqlik sharoitida amaliy qaror 

qabul qilishning real mantig‘ini beradi. 

Natijada tavakkalchilikni “qabul 

qilinadigan zarar” va “nazorat 

qilinadigan harakat” nuqtai nazaridan 

talqin qilish mumkin bo‘ladi. Yuqoridagi 

tahlillar asosida quyidagi differensial 

model ishlab chiqildi (1-rasm).  

 
1-rasm. Differensial model. 

Bu yerda “Noaniqlik” tashqi va 

ichki muhitdagi to‘liq bilib bo‘lmaydigan 

sharoitni anglatadi. “Risk holati” shu 

noaniqlikning korxona maqsadlariga 

qanday ta’sir etishi mumkinligini 

ifodalaydi. “Tavakkalchilik qarori” esa 

tadbirkorning ushbu risk holatiga qanday 

javob berishini belgilaydi ya’ni qabul 

qilish, cheklash, bo‘lishish, chetlab o‘tish 

yoki faol foydalanish. “Natija” ijobiy 

ham, salbiy ham bo‘lishi mumkin, so‘ngra 

“Qayta baholash” bosqichi orqali yangi 

risk ma’lumotlari boshqaruv tizimiga 

qaytadi. Model riskni tashqi obyekt, 

tavakkalchilikni esa ichki boshqaruv 

reaksiyasi sifatida ajratib beradi. 

1-jadval 

Risk va tavakkalchilik tushunchalarining nazariy differensiyasi  

Mezoni Risk Tavakkalchilik 

Ontologik tabiati holat, voqea yoki ehtimolli ta’sir qaroriy-harakat pozitsiyasi 

Manbai tashqi va ichki muhit omillari boshqaruvchi subyekt 

O‘lchov birligi ehtimollik, oqibat, ta’sir darajasi 
qabul qilinadigan zarar, tanlov 

usuli 

Boshqaruvdagi 

roli 
identifikatsiya va baholash obyekti qaror va strategiya obyekti 

Instrumentlari risk reyestri, KRI, monitoring 
risk appetite, limit, vakolat, 

siyosat 

Natijaga ta’siri xavf/ imkoniyat fonini belgilaydi 
ushbu fon ichida yo‘nalishni 

tanlaydi 

Jadvaldan ko‘rinadiki, risk va 

tavakkalchilikni ajratish boshqaruv 

jarayonini ikki qatlamli shakilga keltiradi. 

Birinchi qatlamda muhit va ehtimolli 

ta’sirlar baholanadi, ikkinchi qatlamda 

esa qaysi darajadagi tavakkalchilik qabul 

qilinishi mumkinligi belgilanadi. Risk va 

tavakkalchilik differensiyasi 

boshqaruvning barcha bosqichlarida 

amaliy ahamiyatga ega.  

Birinchidan, identifikatsiya 

bosqichida korxona risk manbalarini 

ajratadi: moliyaviy, operatsion, bozor, 

innovatsion, huquqiy va reputatsion 

risklar. Bu bosqichda asosiy obyekt 

riskning o‘zi bo‘ladi. ISO 31000ning 

tavsiyalariga ko‘ra, bu jarayon tashkilot 

maqsadlari bilan bog‘liq holda olib 

borilishi zarur.  

Ikkinchidan, baholash bosqichida 

risklarning ehtimoli va oqibati aniqlanadi, 

risk portfeli tuziladi va prioritetlash 

amalga oshiriladi. COSO ERM mazkur 

bosqichni strategiya va performance bilan 

bog‘lash zarurligini ko‘rsatadi. Demak, 

bir xil risk turli strategik maqsadlar uchun 

turlicha ahamiyatga ega bo‘lishi mumkin.  

Uchinchidan, qaror bosqichida 

tavakkalchilik maydonga chiqadi. Aynan 

shu yerda tadbirkor yoki menejer “qanday 

riskni qabul qilaman?”, “qaysi riskni 

transfer qilaman?”, “qaysi riskni 

kamaytiraman?”, “qaysi imkoniyat uchun 

qo‘shimcha tavakkal qilaman?” degan 

savollarga javob beradi. Effectuation 

nazariyasida bu jarayon “affordable loss” 

mantig‘i bilan tushuntiriladi: tadbirkor 

kutilayotgan maksimal foydani emas, 

ko‘tara oladigan zarar chegarasini ham 

inobatga oladi.  

To‘rtinchidan, monitoring 

bosqichida risk ko‘rsatkichlari va 

tavakkalchilik intizomi birgalikda 

kuzatiladi. Bu yerda KRI tizimi, limitlar, 

nazorat nuqtalari va ichki audit 

mexanizmlari muhim rol o‘ynaydi. Agar 

korxona faqat riskni kuzatsa-yu, 

tavakkalchilik siyosatini kuzatmasa, qaror 

intizomi buziladi. Aksincha, faqat 

tavakkalchilik limitlari bo‘lsa-yu, 

obyektiv risk muhiti tahlil qilinmasa, 

boshqaruv ko‘r-ko‘rona ehtiyotkorlikka 

yoki asossiz agressivlikka olib kelishi 

mumkin.  

COSO ERM risk appetitini 

strategiya bilan bog‘liq muhim 

ko‘rsatkich sifatida ta’kidlaydi. Mualliflik 

nuqtai nazariga ko‘ra, risk appetiti asosan 

tavakkalchilik kategoriyasiga yaqinroq 

turadi, chunki u muhitdagi riskning 

mavjudligini emas, balki tashkilotning 

qaysi darajadagi riskni ongli ravishda 

qabul qilishga tayyorligini belgilaydi. 

Demak, risk appetiti - tavakkalchilikning 

institutsional ifodasidir.  

Masalan, yangi bozorga kirish bilan 

bog‘liq xavflar obyektiv riskdir: talab 

noma’lum, raqobat kuchli, logistika 

beqaror bo‘lishi mumkin. Lekin shu 

sharoitda korxona qanchalik agresiv 

marketing qiladi, qanchalik katta kredit 

jalb etadi, qanday tezlikda ekspansiya 

qiladi - bular tavakkalchilik darajasining 

ifodasidir. Shu sababli risk appetiti 

siyosati ishlab chiqilayotganda “bizning 

risklarimiz nimalar?” degan savol bilan 

bir qatorda “biz qaysi sharoitda qanchalik 

tavakkal qilishga tayyormiz?” degan 

savol ham qo‘yilishi zarur.  

Istiqbollar nazariyasi shuni 

ko‘rsatadiki, qaror qabul qiluvchilar 

ehtimollarni va yo‘qotishlarni neytral 

tarzda baholamaydi. Ular yo‘qotishlarga 

nisbatan kuchli sezgirlik namoyon qiladi, 

ayrim hollarda kichik ehtimolliklarni 

ortiqcha baholaydi, boshqa hollarda esa 

o‘rta ehtimolliklarni past baholaydi. Bu 

tavakkalchilikning sof iqtisodiy emas, 

balki psixologik va kognitiv tabiatini 

ko‘rsatadi. Tadbirkorlikda bu hodisa 

“ortiqcha optimizm”, “haddan tashqari 

ishonch”, “kirish xarajatiga bog‘lanib 

qolish”, “muvaffaqiyatdan keyin agressiv 

tavakkal qilish” kabi shakllarda ko‘rinadi.  

Shu nuqtai nazardan, 

tavakkalchilikni boshqarish faqat 

moliyaviy modellash masalasi emas. U 

korporativ madaniyat, rahbarning 

kognitiv uslubi, jamoaviy qaror qabul 

qilish sifati, ichki nazorat, vakolatlar 

taqsimoti va axborotning shaffofligiga 

ham bog‘liq. “Effectuation” yondashuvi 

tavakkalchilikni subyekt tomonidan 

boshqariladigan imkoniyatlar sohasi 

sifatida ko‘rsa, prospect theory uning 

cheklovlarini ochib beradi. Ushbu ikki 

yondashuv birgalikda qo‘llanganda 

tavakkalchilikni nafaqat qabul qilish, 

balki intizomlashtirish zarurligi ayon 

bo‘ladi.  

Tadqiqot natijasi sifatida quyidagi 

integratsiyalashgan yondashuv taklif 

etiladi: 

1. Risk konturi: maqsadlar 

bilan bog‘liq tashqi va ichki risk 

manbalarini aniqlash.  

2. Tavakkalchilik profili: 

rahbariyatning qaror qabul qilish uslubi, 

risk appetite, qabul qilinadigan zarar 

chegarasi va vakolatlari tizimini aniqlash.  

3. Moslashtirish bosqichi: risk 

konturi bilan tavakkalchilik profilining 

mutanosibligini baholash.  

4. Instrumentlar: KRI, 

limitlar, senariy tahlili, risk reyestri, 

trigger-nuqta, ichki audit, sheriklik va 

sug‘urta mexanizmlari.  

5. Qayta aloqa: natijalar 

asosida risk appetiti va qaror siyosatini 

yangilash.  

Ushbu modelning amaliy afzalligi 

shundaki, u risk boshqaruvini faqat 

nazorat funksiyasi doirasida qoldirmaydi. 

Aksincha, riskning obyektiv holatini va 

tavakkalchilikning subyektiv qaroriy 

tabiatini bir tizimda ko‘rib, 

tadbirkorlikning innovatsion va strategik 

imkoniyatlarini ham saqlab qoladi. Ya’ni 

bu model ehtiyotkorlik va tashabbuskorlik 

o‘rtasidagi muvozanatni yaratadi.  

Xulosa va takliflar. 

O‘tkazilgan nazariy tahlil shuni 

ko‘rsatdiki, tadbirkorlik faoliyatida “risk” 

va “tavakkalchilik” tushunchalarini 

aynanlashtirish metodologik xatodir. Risk 

- bu korxona maqsadlariga ta’sir qiluvchi 

noaniqlik fonidagi obyektiv yoki 

obyektivlashuvchi holat; tavakkalchilik 

esa ushbu holatga nisbatan subyektning 

ongli qaroriy-harakat pozitsiyasidir. 

F.Naytning risk va noaniqlik haqidagi 

g‘oyalari, ISO 31000ning maqsadga ta’sir 

qiluvchi noaniqlik konsepsiyasi, COSO 

ERMning strategiya va ishlash bilan 

integratsiyalashgan yondashuvi, 

istiqbollar nazariyasining kognitiv 

cheklovlari va “effectuation”ning nazorat 

mantig‘i mazkur xulosani turli tomondan 

tasdiqlaydi.  

Risk va tavakkalchilikning dual 

tabiatiga asoslangan yuqorida tafsil 

etilgan differensial modeliga ko‘ra, risk 

boshqaruvi ikki yo‘nalishda tashkil 

etilishi kerak. Birinchidan, riskni 

identifikatsiya qilish, baholash va 

monitoring qilish. Ikkinchidan, 

tavakkalchilikni institutsional boshqarish, 

ya’ni risk appetiti, qabul qilinadigan 

zarar, vakolatlar va qaror siyosati orqali 

tartibga solish.  

Amaliy nuqtai nazardan quyidagi 

takliflar ilgari suriladi. Birinchidan, 

tadbirkorlik subyektlari risk reyestrini 

yuritish bilan birga alohida tavakkalchilik 

profili hujjatini ham shakllantirishi kerak. 

Ikkinchidan, KRI tizimi risk monitoringi 

bilan cheklanmay, qaror intizomiga oid 

indikatorlar bilan boyitilishi lozim. 

Uchinchidan, strategik rejalashtirishda 

risk appetiti alohida band sifatida 

belgilanib, u investitsiya, qarz yuklamasi, 

bozor ekspansiyasi va innovatsion 

loyihalar bilan bog‘lanishi kerak. 

To‘rtinchidan, rahbarlar va jamoalar 

uchun xulq-atvor iqtisodiyoti asosida 

qaror xatolarini kamaytirishga qaratilgan 

treninglar joriy etilishi maqsadga 

muvofiq. Beshinchidan, kichik biznes 

subyektlari uchun effectuation mantig‘iga 

asoslangan, ya’ni “bashorat”dan ko‘ra 

“nazorat”ga tayanadigan ixcham risk-

boshqaruv metodikasi ishlab chiqilishi 

zarur. Yakuniy xulosa sifatida aytish 

mumkinki, tadbirkorlikda muvaffaqiyat 

faqat riskni kamaytirishga emas, balki 

tavakkalchilikni oqilona va institutsional 

boshqarishga ham bog‘liq. Shu sababli 

risk va tavakkalchilikni ajratish nafaqat 

nazariy aniqlik beradi, balki tadbirkorlik 

subyektlarida boshqaruv sifatini 

oshiradigan amaliy metodologik asos 

vazifasini ham bajaradi.  

